
I DOMENIE DI AVENT

Antifone di jentrade cf. Sal 24,1-3
A ti, Signôr, o alci la mê anime,
Diu gno, o met in te la mê sperance: che no mi tocji di pintîmi.
Che no vedin di sghignî ducj i miei nemîs.
Chei che a sperin in te no restaran deludûts.

No si dîs Glorie a Diu.

Colete
Diu onipotent, 
dàur ai tiei fedêi di lâi incuintri cu lis oparis de justizie 
al to Crist che al sta rivant, 
par podê sentâsi a la sô diestre e gjoldi il ream dai cîi. 
Pal nestri Signôr Jesù Crist to Fi, che al è Diu 
e cun te al vîf e al regne dutune cul Spirtu Sant, 
par ducj i secui dai secui.

PRIME LETURE Jer 33,14-16
O fasarai butâ a David un butul di justizie.
Dal libri dal profete Jeremie
Ve, a stan par rivâ dîs – sentence dal Signôr! – che jo o metarai in vore cheste promesse di ben che 
jo o ài fate a la cjase di Israel e a la cjase di Jude. In chei dîs e in chê volte o fasarai butâ a David un
butul di justizie, che al metarà in vore il dirit e la justizie inte tiere. In chê dì Jude al sarà salvât e 
Jerusalem e vivarà sigure e chest al è il non che le clamaran: “Signôr-nestre-justizie”.
Peraule di Diu.

SALM RESPONSORIÂL dal Salm 24
R. Viers di te, Signôr, o alci la mê anime.

Mostrimi, Signôr, lis tôs stradis,
insegnimi i tiei trois.
Fasimi lâ indenant te tô fedeltât,
parcè che tu tu sês il Diu che mi salve. R.

Bon e just al è il Signôr;
par chel al indreçarà i pecjadôrs pe sô strade.
Al fasarà cjaminâ i puars te sô justizie
e ur insegnarà la sô strade. R.

Ducj i siei trois a son boncûr e fedeltât
par chei che a tegnin cont dal so pat e dai siei ordins.
L’amicizie dal Signôr e je par chei che lu rispietin
e lui ur fasarà cognossi la sô aleance. R.

SECONDE LETURE 1 Ts 3,12-4,2
Che i vuestris cûrs a sedin salts e cence magle par cuant che il Signôr al tornarà.
De prime letare di san Pauli apuestul ai Tessalonicês
Fradis, il Signôr us fasi cressi e us incolmi di amôr fra di vualtris e cun ducj, come che ancje nô lu 
sintìn par vualtris, par che i vuestris cûrs a sedin cence magle e salts te santitât denant dal nestri Diu
e Pari cuant che il Signôr nestri Jesù al tornarà cun ducj i siei sants. 
Pal rest, fradis, us preìn e us suplichìn tal Signôr Jesù Crist che, come che o vês imparât di nô il mût
di lâ indenant e di plasêi a Diu, come che par altri za o lais indenant, cussì o ledis simpri plui 
indenant. O savês ce ordins che us vin dâts tal Signôr Jesù.



Peraule di Diu.

CJANT AL VANZELI Sal 84,8
R. Aleluia, aleluia. 
Mostrinus, Signôr, la tô misericordie,
e danus la tô salvece.
R. Aleluia.

VANZELI Lc 21,25-28.34-36 
La vuestre liberazion e je dongje 
Dal vanzeli seont Luche
In chê volte, Jesù al disè ai siei dissepui: «A saran segnâi tal soreli, te lune e tes stelis; e su la tiere 
disperazion di popui fûr di sè pal sunsûr dal mâr e des ondadis. I oms a muriran di pôre e in spiete 
di ce che al varà di capitâ su la tiere. Di fat lis fuarcis dai cîi a saran savoltadis. 
In chê volte a viodaran il Fi dal om a vignî suntun nûl cun grande potence e sflandôr. 
Cuant che a scomençaran a capitâ chestis robis, jevait sù e alçait il cjâf, parcè che la vuestre 
liberazion e je dongje.
Stait ben atents che i vuestris cûrs no si inçussissin in baldoriis, in cjochis e in preocupazions pes 
robis materiâls, e che chê zornade no us plombi intor a tradiment; e plombarà come un laç sun ducj 
chei che a vivin su la face de tiere. Veglait e preait di un continui, par vê la fuarce di scjampâ 
denant di ducj chescj mâi che a stan par capitâ e par presentâsi denant dal Fi dal om».
Peraule dal Signôr.

Si dîs O crôt.

Su lis ufiertis
Acete, Signôr, i regâi che ti presentìn
e che ju vin vûts de tô bontât
e fâs che al deventi un premi di redenzion eterne
ce che tu nus lassis fâ cun devozion in cheste vite.
Par Crist nestri Signôr.

Antifone a la comunion Sal 84,13
Il Signôr nus darà ogni ben di sorte
e e butarà il so prodot la nestre tiere.

Daspò de comunion
Che nus zovin, Signôr, i misteris che o vin celebrâts, 
e nus insegnin, a nô pelegrins su la tiere, 
a volê ben a lis realtâts dal cîl 
e a restâ grampâts dome a chês che a durin par simpri. 
Par Crist nestri Signôr.


